
MELAKA: Profesion kewarta­
wanan harus kekal bebas, ber- 
fungsi tanpa gangguan dan 
campur tangan pihak lain, te- 
gas Perdana Menteri, Datuk 
Seri Ismail Sabri Yaakob.

Beliau berkata, kerajaan 
tidak pernah menghalang 
mana-mana agensi media 
menyiarkan sebarang lapo- 
ran yang kadangkala dijadikan 
panduan pihak berwajib untuk 
mengambil tindakan susulan.

Jelas Perdana Menteri, ke­
rajaan sentiasa mendengar dan 
prihatin terhadap laporan yang 
dibangkitkan demi kepenti- 
ngan negara.

“Saya beri jaminan bahawa 
tiada apa yang hendak disem- 
bunyikan oleh kerajaan dalam 
penyaluran maklumat demi 
kepentingan Keluarga Malaysia 
dan pembangunan negara.

“Menjadi harapan kerajaan 
agar golongan wartawan terus 
menyiarkan laporan yang adil 
dan proaktif dalam mengelu- 
arkan cadangan bagi penyele- 
saian kepada sesuatu isu yang 
dibangkitkan.

“Saya yakin langkah ‘semak

dan imbang’ terhadap setiap 
informasi yang diterima sebe- 
lum disebarkan tetap menjadi 
amalan media bagi mengelak 
berlaku sebarang salah lapor 
yang boleh menjejaskan juga 
integriti dan kepercayaan ra- 
mai,” katanya ketika menyam- 
paikan ucaptama sempena Hari 
Wartawan Nasional (Hawana) 
2022 di sini, semalam.

Hawana diadakan di Ban­
dar Bersejarah Melaka ber-

mula Sabtu lalu sebagai satu 
pengiktirafan dan penghargaan 
kerajaan terhadap sumban- 
gan petugas media memban- 
tu membangunkan dan men- 
gukuhkan perpaduan negara.

Dalam pada itu, tambah Is­
mail Sabri, organisasi media 
dan wartawan perlu membantu 
menangkis laporan tidak benar 
disebarkan ‘wartawan segera’ 
yang lahir akibat ledakan te- 
knologi digital.

“Saya berharap organisa­
si media dan wartawan dapat 
membantu menangkis dan me- 
nolak laporan tidak benar serta 
menyedarkan wartawan segera 
supaya tidak lagi meneruskan 
perlakuan sedemikian.

“Wartawan di Malaysia perlu 
bersatu dan memainkan per- 
anan ke arah penyaluran mak­
lumat benar dan sahih, sebagai 
cara menangani isu berita palsu 
yang berleluasa,” jelas beliau.

